
PRESENTACIÓN DA HOMENAXE RENDIDA A D. ANTONIO 
FRAGUAS NO SIMPOSIO MEDICINA POPULAR 

E ANTROPOLOXÍA DA SAÚDE 

D. ANTONIO FRAGUAS. PRODUCCIÓN ETNOGRÁFICA 
E DIMENSIÓN HUMANA 

Nado no 1905, pertence D. Antonio a unha xeración de estudiosos da cultura 
tradicional que viron a luz na primeira década do presente século, entre os que cóm­
pre citar a Fermín Bouza Brey, X. Taboada Chivite, Xaquín Lorenzo Fernández, 
Ramón Martínez López e Xosé Filgueira Valverde. Todos eles colaboraron no 
"Seminario de Estudos Galegos" e no seu sucesor, o Instituto de Estudios Galegos 
"P. Sarmiento", e foron destacados polígrafos que cultivaron a Historia, a Xeogra­
fía, a Arqueoloxía, nalgún caso a Literatura e, por suposto, a Etnografía. Baixo as 
orientacións das grandes figuras da Xeración Nós (Risco, Otero, Cuevillas) presta­
ron en conxunto unha valiosísima contribución á revitalización da nosa cultura e 
identidade, servindo de ponte entre a tarefa levada a cabo polos escritores do Rexur­
dimento e os tempos presentes. 

En diversos escritos e intervencións ocupeime dos principios que adoptaron e 
das metas que pretendían alcanza-los etnógrafos galegos da primeira metade do 
noso século. De todo o dito limitarémonos a destacar, sinteticamente, que a Etno­
grafía por eles cultivada tendía a dous obxectivos primordiais: a recompilación de 
materiais antes de que desaparecesen -actuando o mesmo que os historiadores docu­
mentalistas que poñen testemuños ó servicio da comunidade científica- e a utiliza­
ción deses materiais para reconstmí-la nosa Historia singular como cultura diferen­
ciada, aínda que enmarcada, dentro dun pensamento histórico-cultural, no conxunto 
das culturas europeo-atlánticas. 

Recompilar e reconstruír eran as dúas inquietudes propias dos etnógrafos antes 
nomeados, entre eles o noso querido D. Antonio. E precisamente el deixounos un 
bo feixe de mostras desas inquietudes. Sen ser exclusivamente etnógrafo, dedicou 
boa parte da súa obra a temas de cultura tradicional; nunha estatística de urxencia, 
feita para organizar estas liñas e que non aspira a ser exhaustiva, revisamos un total 
de 68 escritos de D. Antonio e at,opámonos con que 32 teñen relación directa coa 
Etnografía-Folclore. En moitos reflíctese unha das primeiras inquietudes antes 
enunciadas, a de salva-los datos antes de que vaian desaparecendo. O afán de faci­
litar materiais inéditos está presente en escritos seus, algúns ben recentes, como o 
seu libro Aportacións ó cancioneiro de Cotobade, onde publica 992 cantigas e com­
posicións poéticas diversas recollidas directamente do pobo na súa terra natal de 
Cotobade. 

Mais D. Antonio non foi un mero colleitador distante de datos illados. Moitas 
veces xorde nos seus escritos a pluma dun etnógrafo que sabe afinar na descrición 
etnográfica e logra transmitirlle ó lector unha imaxe completa, detallada, dos feitos 
que observa ou coñece, e tamén das vivencias que acompañan a todo acto de cultu­
ra humana. Resulta reconfortante para calquera antropólogo a lectura, por exemplo, 
dun artigo seu titulado "Máscaras e sermóns de Entro ido en Cotobade", onde nos 
describe polo miúdo as importantes mascaradas do Entroido cotobadés, así como as 
escenificacións e literatura con elas relacionadas. 

O principio de que a Etnografía serve para anchea-lo coñecemento do pasado 
levou a D. Antonio a cultivar simultaneamente Arqueoloxía e Etnografía, preocu­
pándose non só por analizar materiais arqueolóxicos, senón tamén recollendo a tra­
dición oral sobre os xacementos que estudiaba. Así sucede, por citar unha mostra, 
nos seus traballos sobre os castros do Saviñao ou os da comarca de Lugo, nos que 
se catalogan os xacementos, pero tamén se deixa constancia das lendas que os labre­
gos contan arredor deles. 

A temática abarcada por D. Antonio no campo etnográfico é, por outra parte, 
variada. Festas, romarías, literatura oral, relixiosidade e crenzas desfilan na súa obra 
de maneira continuada. No que a este Simposio se refire, centrado na medicina, 
cómpre lembra-las páxinas que lle dedica no seu libro La Galicia insólita a temas 
como o meigallo, a loita contra a esterilidade feminina mediante rituais nos que 
xoga un papel importante a auga, as prácticas curativas dos chamados "aires" ou do 
"tangaraño", etc. De todas estas moradas donoso vivir tradicional dá conta precisa 
D. Antonio cun interese divulgador que é unha prolongación da súa actividade 
como profesor de Ensino Medio e da Universidade durante moitos anos. 

Non é a nosa intención mergullarnos na mesta e rica fraga dos escritos do pro­
fesor Fraguas. É de valorar, pola contra, a súa fonda calidade humana, que trans­
cende ó papel impreso. Referímonos a que a obra de D. Antonio resulta ser, basica- . 
mente, unha obra sustentada polo agarimo; obra de amor cara á Terra e as xentes, 
de amor ó obxecto de estudio, e de afecto paciente cara a todos aqueles que, intere-

sados por estes temas, pedimos a súa axuda ou consello. Gracias a el, á súa bonda­
de e á súa dedicación constante, puidéronse levar adiante empresas, non carentes de 
atrancos e dilacións, como a desenvolvida nos últimos anos pola Ponencia de Antro­
poloxía Cultural do Consello da Cultura Galega, da que son mostra os sete simpo­
sios de Antropoloxía, incluído este que hoxe nos xunta, que tiveron lµgar entre 1988 
e o presente 1995, primeiro coa súa colaboración e logo baixo a súa presidencia. 
Neles interviñeron 133 investigadores dos que 75 son galegos, pero tamén 34 dou­
tras Comunidades Autónomas do Estado español e 24 de diversos países, como 
EEUU, Gran Bretaña, Francia, Bélxica, Portugal, etc. Estableceuse así un diálogo 
anual entre temas ou enfoques presentes noutras sociedades e os mesmos temas en 
Galicia, o que supón un esforzo en poucas ocasións igualado dentro e fóra das nosas 
fronteiras. Precisamente nesta mesma xuntanza facemos presentación oficial das 
actas dun dos últimos simposios programados, o de "Romarías e Peregrinacións", 
que irá seguido, despois de supera-los conseguintes atrancos burocráticos, das 
correspondentes ó simposio sobre tecnoloxía tradicional celebrado en Ourense o 
ano pasado e, por suposto, das do encontro que agora está a comezar. 

Os homes tratamos como podemos, cos nosos erros e coas nosas tachas, de 
manifestarlle a D. Antonio, erudito e home de ben, o noso agradecemento, tal e 
como hoxe estamos facendo. Mais estamos seguros que tamén algún día llo pre­
miará Deus e o seu bo amigo o Apóstolo Santiago cun agasallo que os homes non 
poderemos xamais igualar. 

X. M. GONZÁLEZ REBOREDO, 
Ponencia de Antropoloxía Cultural do CCQ 

Presidencia do acto de homenaxe a D. Antonio Fraguas no curso do Simposio. 
Preside o acto o Excmo. Sr. D. Xosé Filgueira Valverde, Presidente do Consello 
da Cultura Galega, e, xunto con D. Antonio, sentado á súa esquerda, están os pro­
fesores González Pérez, R. Briones e González Reboredo. 

